
SUĠĠERIMENTI 

Il-Kumitat għall-Impjiegi u l-Affarijiet Soċjali jistieden lill-Kumitat għall-Baġits, bħala l-

kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 

tiegħu: 

1. Jenfasizza li l-baġit 2019 għandu jikkontribwixxi għall-ilħuq tal-miri tal-Ewropa 2020 

fil-qasam soċjali u tal-impjiegi, li fadlilhom l-iktar biex jintlaħqu, u għall-

implimentazzjoni b'suċċess tal-Pilastru Ewropew tad-Drittijiet Soċjali, b'mod partikolari 

f'dak li jirrigwarda l-ġlieda kontra l-qgħad fost iż-żgħażagħ u l-qgħad fit-tul, l-

inugwaljanzi li qed jiżdiedu, l-esklużjoni soċjali u l-faqar; jenfasizza, f'dan ir-rigward, li 

l-baġit 2019 ma jistax jiġi mifhum barra mill-kuntest tal-qafas finanzjarju pluriennali 

(QFP) 2014-2020; 

2. Ifakkar li l-irkupru robust u t-tkabbir sostenibbli huma fatturi ewlenin għall-ħolqien ta' 

impjiegi deċenti li jwasslu għal impjiegi ta' kwalità, għaż-żieda fil-prosperità kondiviża 

u t-tisħiħ tal-konverġenza soċjali 'l fuq, u li l-fondi strutturali u ta' investiment Ewropej 

għandhom jiġu direzzjonati b'mod iktar effiċjenti lejn il-ħolqien tal-impjiegi, il-

promozzjoni tat-tkabbir inklużiv, it-trawwim tal-koeżjoni soċjali, l-appoġġ tar-riformi 

strutturali, it-tnaqqis tal-inugwaljanzi, u l-promozzjoni ta' miżuri favur it-titjib tal-ħiliet 

u t-tagħlim tul il-ħajja; jenfasizza l-importanza tar-riċerka u l-innovazzjoni biex 

jistimulaw it-tkabbir u l-ħolqien tal-impjiegi; 

3. Jenfasizza l-ħtieġa li jiġu pprovduti riżorsi għall-ġlieda kontra l-faqar, b'mod partikolari 

l-faqar fost it-tfal, u għal miżuri ta' appoġġ biex jiġu indirizzati l-bżonnijiet bażiċi tat-

tfal, bħall-provvisti ta' ikel, l-akkomodazzjoni, l-edukazzjoni u l-kura tas-saħħa;  

4. Jenfasizza l-importanza li jkun hemm finanzjament adegwat għall-programmi u l-

inizjattivi fi ħdan il-QFP 2014-2020 li jkollhom l-għan li jindirizzaw il-qgħad, il-faqar u 

l-esklużjoni soċjali, u speċjalment dawk immirati lejn il-persuni l-aktar żvantaġġati fis-

soċjetà, bħall-Fond Soċjali Ewropew (FSE), l-Inizjattiva favur l-Impjieg taż-Żgħażagħ 

(YEI), il-Fond Ewropew ta' Aġġustament għall-Globalizzazzjoni (FEG), l-assi differenti 

tal-Programm għall-Impjiegi u l-Innovazzjoni Soċjali (EaSI), inkluż l-appoġġ għall-

SMEs bħala għajn ta' ħolqien tal-impjiegi, u l-Fond għal Għajnuna Ewropea għall-

Persuni l-Aktar fil-Bżonn (FEAD); jinsisti, għalhekk, li r-riżorsi ta' dawn il-programmi 

għandhom jiġu miżjuda f'termini reali fil-baġit 2019, jew tal-anqas jinżammu fil-livelli 

tas-sena preċedenti;  

5. Jenfasizza, barra minn hekk, li l-linji baġitarji li jappoġġaw id-djalogu soċjali Ewropew 

u l-miżuri favur is-sħab soċjali għandhom importanza ewlenija f'dak li jirrigwarda t-

tisħiħ tal-involviment tas-sħab soċjali, pereżempju fis-Semestru Ewropew u fl-

implimentazzjoni tal-Pilastru Ewropew tad-Drittijiet Soċjali; iqis, għalhekk, li tali 

finanzjament huwa essenzjali; 

6. Josserva l-fatt li n-nuqqas ta' opportunitajiet futuri għaż-żgħażagħ huwa emerġenza 

soċjali reali ħafna f'ċerti reġjuni, u li dan jirrikjedi soluzzjonijiet innovattivi u mmirati, li 

jridu jiġu implimentati minnufih, sabiex ikun hemm titjib konkret f'terminu ta' żmien 

qasir; jistenna, għalhekk, li l-baġit 2019 ikompli juri ambizzjoni qawwija fil-ġlieda 

kontra l-qgħad fost iż-żgħażagħ; 

7. Jimpenja ruħu li jadotta leġiżlazzjoni ġdida fir-rigward tal-YEI u tal-FSE malajr sabiex 

tiġi ffaċilitata żieda ambizzjuża fl-approprjazzjonijiet tal-YEI fl-2019 mingħajr ma 

jiddgħajfu l-programmi l-oħra diġà stabbiliti fl-Istati Membri skont il-FSE, 

potenzjalment billi l-Istati Membri jiġu eżentati mill-obbligu tagħhom li jiddedikaw 

finanzjamanet ekwivalenti għall-approprjazzjonijiet tal-FSE għall-impjiegi taż-

żgħażagħ, bil-kundizzjoni stretta li l-modifiki proposti la jippermettu li l-Istati Membri 

jkunu skużati mill-impenji finanzjarji li jkunu diġà ħadu f'dan il-qasam, u lanqas ma 

jimplikaw tnaqqis f'termini ġenerali tal-approprjazzjonijiet tal-baġit tal-UE ddedikati 

għall-ġlieda kontra l-qgħad fost iż-żgħażagħ; 

8. Jirrikonoxxi li l-Garanzija għaż-Żgħażagħ tirrappreżenta progress fil-ġlieda kontra l-

qgħad fost iż-żgħażagħ; jinnota, madankollu, li l-evidenza reċenti turi li l-Garanzija 

għaż-Żgħażagħ mhux qed tipproduċi r-riżultati mixtieqa bir-ritmu mistenni f'ċerti 

oqsma, minħabba raġunijiet marbuta mhux mal-iskema nnifisha iżda mal-

implimentazzjoni tagħha, prinċipalment minħabba n-nuqqas ta' rieda li jinstab 

kompromess u n-nuqqas ta' rieda politika minn ċerti gvernijiet nazzjonali, in-nuqqas ta' 

involviment tas-sħab soċjali u l-gvernijiet reġjonali u lokali, il-kwalità dubjuża tal-

offerti, u l-fallimenti fl-integrazzjoni effettiva tal-parteċipanti fis-suq tax-xogħol lil hinn 

mid-durata tal-offerta; 

9. Jappella għat-tkomplija tal-isforzi biex titjieb l-implimentazzjoni tal-YEI, inkluż billi 

jiġi żgurat li l-offerti ta' impjieg, edukazzjoni jew taħriġ ikunu jaqblu mal-profili tal-

parteċipanti u mad-domanda tas-suq tax-xogħol, sabiex il-parteċipanti jsibu impjiegi 

sostenibbli; 

10. Jitlob lill-Kummissjoni tniedi pjan ta' emerġenza favur l-impjiegi taż-żgħażagħ, li jkun 

komplementari għall-YEI, u b'baġit ta' EUR 500 miljun, biex tiġi appoġġata l-

implimentazzjoni ta' programmi ta' impjiegi ta' kwalità li jippromwovu l-ħolqien tal-

impjiegi u l-opportunitajiet tal-intraprenditorija f'dawk ir-reġjuni tal-UE fejn ir-rata ta' 

qgħad fost iż-żgħażagħ hija ogħla minn 40 %; jenfasizza li din l-iskema għandha 

tiffinanzja l-innovazzjoni, il-kwalità u l-prattiki tajbin u għandha tippremja l-proġetti bl-

ogħla livelli ta' kwalità u sostenibbiltà fil-ħolqien tal-impjiegi għall-persuni li jkollhom 

inqas minn 30 sena; 

11. Jinnota li l-approprjazzjonijiet ta' pagament previsti fil-baġit 2018 s'issa kienu biżżejjed 

biex jissodisfaw it-talbiet għal pagamenti tal-Istati Membri u, skont it-tbassir tal-

Kummissjoni Ewropea, mistennija jikkorrispondu għall-ħtiġijiet annwali tagħhom, 

kuntrarju għas-snin preċedenti tal-perjodu ta' programmazzjoni attwali, peress li l-fondi 

strutturali ma kinux qed jiġu assorbiti malajr daqskemm kien mistenni dak iż-żmien; 

jenfasizza li, konsegwentement, jeħtieġ li fil-baġit 2019 jiġu previsti approprjazzjonijiet 

ta' pagament adegwati; jinnota li r-rata baxxa ta' assorbiment hija dovuta parzjalment 

għal ostakli amministrattivi; jitlob, għalhekk, tnaqqis ulterjuri tal-ostakli amministrattivi 

biex jittejjeb l-aċċess għall-fondi;  

12. Jinsisti li fil-baġit 2019 iridu jiġu garantiti impenn u, b'mod partikolari, 

approprjazzjonijiet ta' pagament adegwati għall-FSE, peress li dan dieħel f'perjodu ta' 

implimentazzjoni intensa u l-għadd ta' talbiet għal pagamenti mill-Istati Membri se 

jiżdied; 

13. Ifakkar li l-prinċipju tal-proporzjonalità għandu jipprevali fil-ġestjoni u l-kontroll tal-

programmi strutturali; jistieden lill-Kummissjoni u lill-Istati Membri jesploraw il-

possibilitajiet ta' sistema ta' applikazzjoni online għall-maniġers tal-proġetti li 

tiffavorixxi iktar simplifikazzjoni fl-amministrazzjoni; 

14. Jistieden lill-Kummissjoni tidentifika u timmonitorja aħjar il-finanzjament assenjat 

għall-mobbiltà tax-xogħol fl-ambitu tal-EaSI u l-FSE, u tiżgura l-komplementarjetà u l-

monitoraġġ aħjar tal-prestazzjoni tal-fondi, u għalhekk l-użu effettiv u effiċjenti 

tagħhom, bi qbil mar-Rapport Speċjali Nru 06/2018 tal-Qorti Ewropea tal-Awdituri; 

15. Itenni li l-proġetti pilota u l-azzjonijiet preparatorji huma għodod ta' valur kbir għat-

tnedija ta' attivitajiet u politiki ġodda; jenfasizza li għadd ta' ideat ippreżentati mill-

Kumitat għall-Impjiegi u l-Affarijiet Soċjali ġew implimentati b'suċċess bħala proġetti 

pilota jew azzjonijiet preparatorji; jitlob li l-Parlament jingħata aġġornamenti regolari u 

dettaljati dwar l-istadji varji tal-implimentazzjoni tal-proġetti pilota u l-azzjonijiet 

preparatorji mill-Kummissjoni, u jistieden il-Kummissjoni biex, min-naħa tagħha, 

timplimenta dawn il-proġetti u l-azzjonijiet malajr, u tirrispetta l-kontenut tagħhom, kif 

miftiehem u approvat mill-Parlament u l-Kunsill; 

16. Jenfasizza l-kontribut importanti li jagħtu l-aġenziji kollha fil-qasam tal-impjiegi u l-

affarijiet soċjali (Cedefop, ETF, Eurofound, u EU-OSHA) fl-indirizzar ta' firxa wiesgħa 

ta' kwistjonijiet relatati mal-impjiegi u l-qasam soċjali; jenfasizza, b'rabta ma' dan, li l-

kompiti tagħhom qed jiżdiedu b'mod kostanti u li għalhekk iridu jingħataw ir-riżorsi 

finanzjarji u umani meħtieġa biex jissodisfaw il-mandati rispettivi tagħhom u jiżguraw 

l-aqwa riżultati possibbli b'appoġġ għall-għanijiet leġiżlattivi u politiċi tal-UE; jappoġġa 

l-ħolqien tal-Awtorità Ewropea tax-Xogħol, li mistennija tibda topera fl-2019; 

jenfasizza l-ħtieġa li jiġi previst finanzjament addizzjonali biex jiġi żgurat li jitwarrbu 

riżorsi finanzjarji suffiċjenti għall-istabbiliment tagħha, u li dan ma jistax jitwettaq 

permezz ta' riallokazzjonijiet mill-aġenziji l-oħra tal-impjiegi u l-affarijiet soċjali; 

17. Itenni t-tħassib tiegħu dwar l-impatt baġitarju negattiv taż-żieda tal-koeffiċjent għall-

Irlanda, li qiegħed dejjem iżjed jirriskja li jimmina l-kapaċità finanzjarja tal-Eurofound 

li taqdi l-mandat tagħha; jistenna li l-istituzzjonijiet tal-Unjoni jieħdu azzjoni biex ipattu 

għall-effetti, kif espress fir-rapport ta' kwittanza 2016 tal-Eurofound; jenfasizza l-ħtieġa 

ta' finanzjament addizzjonali sabiex jinżamm il-livell tar-riċerka mwettqa mill-aġenzija, 

b'mod partikolari, biex tiġi żgurata l-ħidma li ssir fuq l-istħarriġ pan-Ewropew. 

